Avgerð tikin 20.10.2005, j. nr. 05-03-34-3 

Renturokning av tollkreditti

- Kng. Nr. 131 frá 4. oktober 2001 um tollkreditt § 2

- Tolllógin § 30a

Samandráttur:

Kært varð um renturokningina av tollkreditti. Skatta- og avgjaldskærunevndin broytti avgerð​ina hjá Toll- og Skattstovuni soleiðis, at eingin renta skuldi roknast, tí talan er um rindan sama dag sum rentutíðarskeiðið annars byrjar.

Avgerð

Frágreiðing um málið:

Kærarin hevði tollkreditt. Tann 28. mai 2005 fullu kr. 237.250 til gjaldingar. Tann 28. mai 2005 var ein leygardagur, og síðsti rættstundis gjalddagur var tí mánadagin 30. mai. Kærarin rindaði skuldina 31. mai 2005 t.v.s. 1 dag ov seint.

Toll- og Skattstovan kravdi kæraran eftir rentu 0,7% mánaðarliga tilsamans kr. 1.661.

Kæran:

Kærarin gjørdi vart við, at tey bert rindaðu 1 dag ov seint.

Vísandi til § 30a í tolllógini gjørdi kærarin galdandi, at tey bert skulu rinda morarentu fyri 1 dag og ikki ein heilan mánað t.v.s. ikki kr. 1.661, sum er 0,7% av skuldini, men 0,03 % í rentu, sum er kr. 54,61.

Toll- og Skattstova Føroya:

Í skrivi frá 13. juli 2005 sigur Toll- og Skattstovan, Stýrið soleiðis um málið:

“§ 2, stk. 1 í kunngerð nr. 131 frá 4. oktober 2001 um tollkreditt ásetir, at tollur og avgjøld av teimum vørum, ið eru móttikin í einum mánaði, skulu vera goldin í seinasta lagi 28. í mánaðinum eftir. Í § 2, stk. 2 í somu kunngerð stendur, at renta verður roknað av ov seint goldnum toll- og avgjøldum eftir regl​unum í tollógini.

Sambært § 30a í tolllógini verður renta roknað av ov seint goldnum tolli og avgjaldi við 0,7% um mánaðin frá degnum eftir gjaldsdagin, og til goldið er.

Kærarin hevur goldið kr. 237.250 tann 31. mai 2005. Hendan mánaðin var 28. ein leygardagur, tí var rættstundis gjaldsdagur mánadagin 30. mai 2005. Upphæddin er goldin ein dag ov seint. Toll- og Skatt​stova Føroya hevur roknað rentuna mánað fyri mánað (237.250 x 0,7% tvs. kr. 1.661). Kærarin ynskir rentuna av verða roknaða dag fyri dag.

Siðvenja hjá Toll- og Skattstovuni er at rokna rentuna fyri ein heilan mánað, sjálvt um kravið bert er goldið ein dag ov seint. Hendan siðvenja hevur verið galdandi í fleiri ár, av tí at tað er neyðugt við einari fastari og somu mannagongd viðvíkjandi rentum av ov seint goldnum tollkreditti yvirfyri øllum, soleiðis at øll standa eins yvir fyri tolllógini, og at Toll- og Skattstova Føroya ikki ger mismun, um goldið er 1, 10 ella 28 dagar ov seint. Lógardeildin heldur, at henda siðvenja er heimilað í § 30a í toll​lógini.

Niðurstøðan er tí hon, at renturokning mánað fyri mánað er gjørd av røttum, hvat viðvíkur rentu av ov seint goldnum tollkreditti hjá X, við heimild í § 30a í tolllógini.“

Avgerð frá Skatta- og avgjaldskærunevndini.

Sum Toll- og Skattstovan sigur, so vísir kunngerð nr. 37 frá 7. juni 2004 um tollkreditt aftur til lógar​áset​ingarnar í tolllógini um rentur.

§ 30a í tolllógini ásetir rentureglurnar fyri ov seint goldnum tolli. Har stendur soleiðis:

“Renta verður roknað av ov seint goldnum tolli og avgjaldi við 0,7% um mánaðin frá degnum eftir gjalddagin, og til goldið er. Eisini verður renta roknað av ov nógv goldnum tolli og avgjaldi við 0,7% um mánaðin frá degnum eftir gjalddag, og til goldið er. Sama er galdandi fyri skuldskrivaða rentu.“

Toll- og Skattstovan og kærarin eru samd um, at gjalddagurin (forfalsdagurin) var 30. mai 2005, og at kærarin rindaði skuldina 31. mai t.v.s dagin eftir forfalsdagin. Ósemjan snýr seg um, um renta fyri ov seina rindan skal roknast dag fyri dag ella altíð mánað fyri mánað. Sum orðingin í § 30a sigur, so skal renta roknast frá degnum eftir gjalddagin t.v.s frá 31. mai 2005 til goldið er. Kærarin rindar skuldina 31. mai 2005. Sostatt er ikki nakað grundarlag yvirhøvur fyri at krevja renta – ella sagt við øðrum orð​um, at rokna rentu frá 31. mai 2005 til 31. mai 2005 gevur ikki nakað rentukrav. Tí tá rentan skal rokn​ast frá 31. mai 2005, so má fyritreytin fyri rentukravinum vera, at skuldin ikki er/verður goldin 31. mai 2005.

Skatta- og avgjaldskærunevndin avgjørdi tí at broyta avgerðina hjá Toll- og Skattstovuni so​leið​is, at eingin renta skal roknast, vegna at goldið er ov seint í mai 2005.
